
INTEGRATIV TA’LIM 
TEXNOLOGIYALARI VA 

RAQAMLI VOSITALAR ASOSIDA 
BILISH KOMPETENSIYALARINI 
RIVOJLANTIRISH METODIKASI

Quvvatova Mohira Hikmatillayevna
Termiz davlat pedagogika instituti, PhD

Annotatsiya: Mazkur maqolada integrativ ta’lim texnologiyalari va raqamli vositalar asosida maktabgacha yoshdagi 
bolalarda bilish kompetensiyalarini rivojlantirish metodikasining mazmuni va pedagogik imkoniyatlari yoritilgan. Bilish 
jarayonlarini faollashtirishda interfaol metodlar, didaktik o‘yinlar, multimedia materiallari va raqamli ta’lim resurslaridan 
foydalanishning ahamiyati asoslangan. Shuningdek, integrativ yondashuv orqali bolalarning mustaqil fikrlashi, kuzatuv
chanligi, mantiqiy tafakkuri, ijodkorligi va muammoli vaziyatlarni hal qilish ko‘nikmalarini rivojlantirish imkoniyatlari ochib 
berilgan. Maqolada ta’lim texnologiyalarini maqsadli uyg‘unlashtirish hamda bolalarning yosh va individual xususiyatlarini 
hisobga olishga doir metodik tavsiyalar bayon etilgan.

Kalit so‘zlar: integrativ ta’lim, bilish kompetensiyalari, raqamli vositalar, ta’lim texnologiyalari, interfaol metodlar, didaktik 
o‘yinlar, maktabgacha ta’lim, mustaqil fikrlash.
Abstract: This article examines the content and pedagogical potential of methods for developing cognitive competencies 
in preschool children through integrative educational technologies and digital tools. It highlights the importance of interac-
tive methods, didactic games, multimedia materials, and digital educational resources in enhancing children’s cognitive 
processes. The article explores how an integrative approach can foster independent thinking, observation skills, logical 
reasoning, creativity, and problem-solving abilities. It also provides methodological recommendations for combining edu-
cational technologies purposefully while considering children’s age-related and individual characteristics.

Key words: integrative education, cognitive competencies, digital tools, educational technologies, interactive methods, 
didactic games, preschool education, independent thinking.
Аннотация: В статье рассматриваются содержание и педагогические возможности методики развития познава-
тельных компетенций детей дошкольного возраста на основе интегративных образовательных технологий и циф-
ровых средств. Обосновано значение интерактивных методов, дидактических игр, мультимедийных материалов 
и цифровых образовательных ресурсов в активизации познавательных процессов. Раскрываются возможности 
интегративного подхода в развитии самостоятельного мышления, наблюдательности, логического мышления, 
творческих способностей и умений решать проблемные ситуации. Представлены методические рекомендации по 
целенаправленному сочетанию образовательных технологий с учётом возрастных и индивидуальных особенно-
стей детей.

Ключевые слова: интегративное обучение, познавательные компетенции, цифровые средства, образовательные 
технологии, интерактивные методы, дидактические игры, дошкольное образование, самостоятельное мышление.

KIRISH
Bugungi kunda maktabgacha ta’lim tizimida bolalarning intellektual salohiyatini rivojlantirish, mustaqil 

fikrlash qobiliyatini shakllantirish va bilish kompetensiyalarini takomillashtirish muhim pedagogik vazifalardan biri 
hisoblanadi. Ayniqsa, ta’lim jarayoniga integrativ yondashuv va raqamli texnologiyalarni joriy etish bolalarning 
bilishga bo‘lgan qiziqishini oshirish, ularning ijodiy faolligi hamda mantiqiy tafakkurini rivojlantirish uchun keng 
imkoniyatlar yaratadi.

Integrativ ta’lim texnologiyalari turli bilim sohalari, faoliyat turlari va ta’limiy mazmunni o‘zaro uyg‘un-
lashtirish orqali bolalarda olam haqidagi yaxlit tasavvurlarni shakllantirishga xizmat qiladi. Raqamli vositalar, 
jumladan, interaktiv o‘yinlar, multimedia materiallari, animatsiyalar va elektron ta’lim resurslari esa o‘quv jara
yonini qiziqarli, ko‘rgazmali va bolalarning yosh xususiyatlariga mos tashkil etishga yordam beradi.

Maktabgacha yosh davri bolaning idrok, xotira, diqqat, tafakkur, nutq va tasavvur kabi bilish jarayonlari 
jadal rivojlanadigan bosqichdir. Shu sababli mazkur davrda ta’limiy faoliyatni bolalarning individual imkoniyat-

larini hisobga olgan holda tashkil etish, ularni kuzatish, taqqoslash, tahlil qilish, xulosa chiqarish va muammoli 
vaziyatlarga yechim topishga yo‘naltirish alohida ahamiyat kasb etadi.

Integrativ ta’lim texnologiyalari va raqamli vositalardan maqsadli foydalanish bolalarning nafaqat bilimlarni 
o‘zlashtirishiga, balki ularni amaliy faoliyatda qo‘llashiga, mustaqil izlanishiga va atrof-muhit hodisalari o‘rtasi-
dagi bog‘liqliklarni anglashiga ham ko‘maklashadi. Bunda raqamli vositalar pedagogning bevosita muloqoti, 
amaliy mashg‘ulotlar, harakatli va didaktik o‘yinlar o‘rnini to‘liq egallamasdan, ularni mazmunan boyituvchi 
vosita sifatida qo‘llanilishi lozim.

MAVZUGA OID ADABIYOTLAR SHARHI
Integrativ metodikaning nazariy-metodik asoslarini belgilashda xalqaro ilmiy tadqiqotlarda ilgari surilgan 

qarashlar muhim ahamiyatga ega. Xususan, Harvard University huzuridagi Center on the Developing Child 
tomonidan olib borilgan tadqiqot va metodik ishlarda ijro funksiyalari hamda o‘zini o‘zi boshqarish ko‘nikma-
lari bolaning o‘rganishi va rivojlanishini qo‘llab-quvvatlovchi muhim kompetensiyalar sifatida qaraladi. Markaz 
tomonidan ishlab chiqilgan metodik qo‘llanmalarda ijro funksiyalarini rivojlantirish uchun turli yosh bosqichlariga 
mos o‘yinlar va faoliyatlar tavsiya etilgan bo‘lib, ayniqsa, 3–5 hamda 5–7 yoshli bolalar uchun alohida faoliyatlar 
majmuasi ishlab chiqilgan.

Harvard tadqiqotchilarining yondashuvida o‘yin bolaning vaqtini mazmunli o‘tkazish vositasigina emas, 
balki diqqatni jamlash, ishchi xotirani faollashtirish, o‘zini nazorat qilish, qoidalarga rioya qilish va kognitiv 
moslashuvchanlikni mashq qildirish imkonini beruvchi tabiiy rivojlantiruvchi muhit sifatida talqin qilinadi. 5–7 
yoshli bolalar uchun tavsiya etilgan faoliyatlarda qoidali o‘yinlar, xotirani talab qiladigan topshiriqlar, tezkor 
javob va diqqatni nazorat qilishga asoslangan o‘yinlar hamda strategik rejalashtirishni talab qiladigan faoliyat-
lardan foydalanish nazarda tutilgan.

Mazkur yondashuvni rivojlantirishda Finlyandiya maktabgacha ta’lim tajribasi ham muhim metodik manba 
sifatida qaraladi. Finlyandiyaning 2022-yilda kuchga kirgan maktabgacha ta’lim milliy o‘quv dasturida bola-
ning o‘ynash, o‘rganish va ishtirok etish huquqi, transversal kompetensiyalarni shakllantirish, ota-onalar bilan 
hamkorlik va bolaning individual rivojlanishini baholash masalalariga alohida e’tibor qaratilgan. Mazkur dastur 
2022-yil mart oyidan milliy normativ hujjat sifatida kuchga kirib, mahalliy maktabgacha ta’lim dasturlarini tashkil 
etish uchun asos bo‘lgan.

TADQIQOT METODOLOGIYASI
Maktabgacha ta’lim jarayonida 5–6 yoshli bolalarning bilish kompetensiyalarini rivojlantirish mazmunan 

turli ta’limiy faoliyatlarni o‘zaro bog‘lash, bolaning mavjud tajribasiga tayangan holda yangi bilim va ko‘nik-
malarni hosil qilish hamda ularni turli vaziyatlarda qo‘llash imkoniyatlarini yaratishni talab etadi. Shu nuqtayi 
nazardan, integrativ ta’lim texnologiyalaridan foydalanish bilish kompetensiyalarini rivojlantirishning sama-
rali metodik shartlaridan biri sifatida namoyon bo‘ladi. Integrativ yondashuvda bola bilimni alohida fan yoki 
mashg‘ulot doirasida o‘zlashtiruvchi subyekt sifatida emas, balki turli faoliyatlar vositasida o‘zaro bog‘langan 
bilish tajribasini egallovchi faol subyekt sifatida qaraladi.

Tadqiqotimizda integrativ ta’lim texnologiyasi deganda 5–6 yoshli bolaning bilish faoliyatini birgina ta’limiy 
vazifa bilan chegaralab qo‘ymasdan, kuzatish, suhbat, o‘yin, tajriba, amaliy harakat, tasviriy faoliyat, matema
tik amallar, konstruktiv faoliyat, nutqiy ifodalash va refleksiv baholash kabi faoliyatlarni yagona bilish vazifasi 
atrofida o‘zaro bog‘lashga asoslangan pedagogik jarayon tushuniladi. Bunda integratsiyaning asosiy maqsadi 
faoliyatlar sonini ko‘paytirish emas, balki ular o‘rtasidagi mazmuniy va funksional bog‘liqlikni ta’minlash orqali 
bolaning bilish faoliyatini yaxlit tashkil etishdan iborat.

Mazkur yondashuvda integratsiya, avvalo, bolaning bilish jarayonlari o‘rtasidagi o‘zaro aloqadorlikni 
ta’minlashga xizmat qiladi. Masalan, bola muayyan predmet yoki hodisani kuzatish jarayonida uning belgilarini 
idrok etadi, diqqatini muhim xususiyatlarga yo‘naltiradi, mavjud tajribasi bilan taqqoslaydi, savol yoki taxmin 
ilgari suradi, amaliy tajriba orqali o‘z taxminini tekshiradi va natijani nutqiy jihatdan ifodalaydi. Demak, bitta 
faoliyatning o‘zida idrok, diqqat, xotira, tafakkur, nutq, tasavvur va ijro funksiyalari o‘zaro bog‘langan holda 
faollashadi. Shu jihatdan integrativ metodika bilish kompetensiyasini alohida psixik funksiyalar yig‘indisi sifatida 
emas, balki ularning funksional birligi sifatida rivojlantirish imkonini beradi.

Mazkur ilmiy xulosalar tadqiqotimiz uchun metodik jihatdan muhim bo‘lib, o‘yin vositasida bolaning bir vaqt-
ning o‘zida bir nechta bilish funksiyalarini faollashtirish imkoniyatini asoslaydi. Shundan kelib chiqib, biz ishlab 
chiqqan metodikada o‘yinlar faqat motivatsion vosita sifatida emas, balki diqqat, xotira, tafakkur, rejalashtirish, 
muammoni hal qilish va o‘zini nazorat qilish jarayonlarini faollashtiruvchi funksional metodik vosita sifatida 
tashkil etildi.

Bunda Harvard tomonidan ilgari surilgan muhim metodik tamoyillardan biri - topshiriqning bola uchun yetar-
licha murakkab, biroq haddan tashqari qiyin bo‘lmasligi va bola faoliyatni o‘zlashtirgan sari kattalar yordamining 
bosqichma-bosqich kamaytirilishidir. Bunday yondashuv bolaning mustaqil faoliyatini kuchaytirish va tashqi 
boshqaruvdan o‘zini o‘zi boshqarishga o‘tishini qo‘llab-quvvatlaydi. Shu asosda tadqiqotimizda topshiriqlar 
murakkabligini izchil oshirish va tarbiyachining yordam darajasini bosqichma-bosqich kamaytirish metodik 
mexanizmi qo‘llanildi.

Shu asosda tadqiqotimizda integrativ ta’limning quyidagi funksional yo‘nalishlari belgilandi: mazmuniy 
integratsiya, faoliyatlararo integratsiya, bilish funksiyalari integratsiyasi, kommunikativ integratsiya va amaliy 
integratsiya.

Mazmuniy integratsiya bir mavzu doirasidagi turli bilimlarni bog‘lashni; faoliyatlararo integratsiya o‘yin, 
tajriba, suhbat, tasviriy va konstruktiv faoliyatlarni uyg‘unlashtirishni; bilish funksiyalari integratsiyasi diqqat, 
xotira, idrok va tafakkurning birgalikdagi faollashuvini; kommunikativ integratsiya bolaning o‘z fikrini ifodalashi 
va boshqalarning fikri bilan taqqoslashini; amaliy integratsiya esa egallangan bilimlarni real faoliyatda qo‘llashni 
nazarda tutadi.

Integrativ ta’lim texnologiyasini tashkil etishda muammoli vaziyat alohida metodik vosita sifatida qo‘llanildi. 
Chunki muammoli vaziyat bolaning mavjud bilimlari bilan yangi vaziyat o‘rtasida bilish ehtiyojini yuzaga kelti
radi. Bunday sharoitda bola tayyor javobni kutish o‘rniga muammoni tushunishga, taxmin qilishga, turli vari-
antlarni sinab ko‘rishga va natijani baholashga intiladi. Shu sababli tadqiqotimizda muammoli vaziyatlar oddiy 
savol-javob shaklida emas, balki harakat, tajriba va izlanishni talab qiladigan vaziyat sifatida loyihalashtirildi.

Tadqiqotimizda raqamli vositalardan foydalanishning asosiy maqsadi bolani ekran oldidagi passiv faoli-
yatga jalb etish emas, balki vizuallashtirish, individuallashtirish, mustaqil topshiriq bajarish, tezkor qayta aloqa 
va pedagogik monitoring imkoniyatlarini kengaytirishdan iborat qilib belgilandi. Shu sababli raqamli topshiriqlar 
real kuzatish, tajriba, harakat va muloqot bilan almashinib boradi.

Shu jihatdan raqamli va real ta’lim muhitining integratsiyasi tadqiqotimizda alohida metodik prinsip sifatida 
qaraldi. Raqamli muhit bolaning ko‘rish, eshitish va interaktiv faoliyat imkoniyatlarini kengaytirsa, real predmetli 
muhit sensor tajriba, harakat, muloqot va amaliy faoliyatni ta’minlaydi. Ularning uyg‘unligi esa bolaning bilish 
tajribasini yanada yaxlit tashkil etish imkonini beradi.

TAHLIL VA NATIJALAR
Integrativ metodikaning amaliy mazmunini ochib berishda tadqiqotda foydalanilgan “Suvning xususiyatlari” 

mavzusidagi faoliyat namunasi muhim metodik ahamiyatga ega. Mazkur faoliyatda bola dastlab suvni kuza-
tadi va uning tashqi xususiyatlariga e’tibor qaratadi. Keyinchalik suvga turli predmetlarni joylashtirib, ularning 
cho‘kishi yoki suzishini kuzatadi, natijalarni taqqoslaydi va guruhlaydi. Shu jarayonda tarbiyachi “Nima uchun 
ayrim predmetlar suv yuzida qoldi?”, “Qaysi predmetlar cho‘kdi?”, “Buni qanday tekshirish mumkin?” kabi 
muammoli savollar orqali bolaning mustaqil fikrlashini rag‘batlantiradi. Bola esa o‘z taxminini amaliy tajriba 
yordamida tekshiradi va kuzatish natijasini og‘zaki ifodalaydi.

Mazkur faoliyatning metodik ahamiyati shundaki, unda bitta mavzu doirasida bir nechta bilish faoliyatlari 
tabiiy ravishda integratsiyalashadi: kuzatish – savol qo‘yish – taxmin ilgari surish – tajriba o‘tkazish – taqqo-
slash – tasniflash – nutqiy ifodalash – xulosa chiqarish. Natijada bola faqat “suv haqida ma’lumot” olmaydi, balki 
bilish faoliyatining muayyan usullarini amaliy jihatdan egallaydi.

Integrativ metodikaning yana bir muhim xususiyati bolaning bir faoliyatda egallagan bilim va tajribasini 
boshqa faoliyatga ko‘chirish imkoniyatini yaratishdir. Masalan, tajriba jarayonida predmetlarni “suzadi” va 
“cho‘kadi” guruhlariga ajratgan bola keyinchalik shu predmetlarni son jihatidan taqqoslashi, ularning rasmini 
chizishi, natijani og‘zaki bayon qilishi yoki konstruktorlik faoliyatida suvda suzuvchi obyekt modelini yaratishi 
mumkin. Bunday faoliyatlararo bog‘liqlik bolaning bilimni faqat muayyan vaziyatda emas, balki yangi vaziyat-
larda ham qo‘llay olish qobiliyatini rivojlantiradi.

Integrativ metodikaning samaradorligini oshiruvchi muhim vositalardan biri raqamli texnologiyalarni real 
predmetli faoliyat bilan uyg‘unlashtirish hisoblanadi. Bunda raqamli vosita bolaning real faoliyatini almashtir-
maydi, balki uni boyitadi. Masalan, dastlab bola raqamli tasvir yoki qisqa videorolik orqali muayyan hodisaga 
duch keladi, keyin ushbu hodisa yuzasidan taxmin bildiradi, real predmetlar bilan tajriba o‘tkazadi, olingan 
natijani raqamli topshiriq orqali mustahkamlaydi va yakunda o‘z xulosasini ifodalaydi. Shu tariqa raqamli va real 
ta’lim muhiti o‘rtasida uzviy bog‘liqlik hosil qilinadi.

Maktabgacha yoshdagi bolalarning bilish kompetensiyalarini rivojlantirishda o‘yin faoliyatining imkoniyat-
laridan foydalanish bolaning tabiiy faolligi, qiziquvchanligi va mustaqil harakatga intilishiga tayanish imkonini 
beradi. Biroq tadqiqotimizda o‘yin faqat bolaning bo‘sh vaqtini mazmunli tashkil etish yoki motivatsiyani oshirish 
vositasi sifatida emas, balki aniq bilish vazifasiga yo‘naltirilgan rivojlantiruvchi metodik vosita sifatida talqin 
qilinadi. Shu sababli ishlab chiqilgan o‘yin va metodik topshiriqlarning mazmuni bolaning muayyan bilimni eslab 

qolishidan ko‘ra, uni kuzatish, ajratish, taqqoslash, tasniflash, bog‘lanishlarni aniqlash, taxmin qilish, tekshirish 
va xulosa chiqarish faoliyatiga jalb etishga qaratildi.

Mazkur yondashuvda o‘yin topshirig‘ining pedagogik qiymati uning tashqi shakli bilan emas, balki qanday 
bilish harakatini yuzaga keltirishi bilan belgilanadi. Masalan, predmetlarni rangiga qarab ajratish oddiy didaktik 
topshiriq bo‘lib ko‘rinishi mumkin. Agar topshiriq shartiga “Nima uchun aynan shu predmetlarni bir guruhga 
kiritding?” degan savol qo‘shilsa, bola nafaqat tasniflash, balki o‘z tanlovini asoslashga ham harakat qiladi. Shu 
tariqa oddiy amaliy harakatdan yuqori darajadagi bilish faoliyatiga o‘tiladi.

XULOSA VA TAKLIFLAR
Olib borilgan tahlillar integrativ ta’lim texnologiyalari va raqamli vositalarni uyg‘un qo‘llash 5–6 yoshli 

bolalarning bilish kompetensiyalarini rivojlantirish uchun muhim metodik imkoniyatlar yaratishini ko‘rsatadi. 
Kuzatish, suhbat, didaktik o‘yin, tajriba va amaliy topshiriqlarni yagona bilish vazifasi atrofida tashkil etish 
bolalarning mustaqil fikrlashi, taqqoslashi, tasniflashi hamda xulosa chiqarish ko‘nikmalarini qo‘llab-quvvatlaydi.

Maktabgacha ta’lim amaliyotida raqamli materiallarni real predmetli faoliyat bilan uyg‘unlashtirish, 
topshiriqlar murakkabligini bolalarning yosh va individual imkoniyatlariga moslashtirish, muammoli savollar va 
qoidali o‘yinlardan izchil foydalanish tavsiya etiladi. Shuningdek, bolalarning faoliyat jarayonidagi o‘zgarishlarini 
kuzatish va natijalarga muvofiq metodik yordamni moslashtirib borish maqsadga muvofiqdir.

Foydalanilgan adabiyotlar ro‘yxati:
1.	 O‘zbekiston Respublikasining “Ta’lim to‘g‘risida”gi Qonuni. - O‘RQ-637-son1, 2020-yil 23-sentabr.
2.	 O‘zbekiston Respublikasi maktabgacha ta’lim tashkilotlari uchun “Ilk qadam” davlat o‘quv dasturi. - Toshkent, 2022.
3.	 Mishra P., Koehler M. J. Technological Pedagogical Content Knowledge: A Framework for Teacher Knowledge // 

Teachers College Record. - 2006. - Vol. 108, No. 6. - P. 1017–1054.
4.	 UNESCO. ICT Competency Framework for Teachers. Version 3. - Paris: UNESCO, 2018.
5.	 OECD. Empowering Young Children in the Digital Age. - Paris: OECD Publishing, 2023.
6.	 UNESCO IITE. ICTs in Early Childhood Care and Education. - Moscow: UNESCO Institute for Information Technolo-

gies in Education, 2013.

1	  https://lex.uz/docs/-5013007

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Falsafa fanlari

Geografiya fanlari

